
Mirëmëngjes!  Ju faleminderit për mirëpritjen dhe për njohjen e punës të stafit tim, një ekip që 

do ta kishte dëshiruar çdo ambasador, dhe bashkëpunimin e shkëlqyeshëm që mundësoi 

mbajtjen e kësaj konference.  Më vjen shumë mirë që sot kam mundësinë të flas me ju, por 

para së gjithash dëshiroj që në emrin tim dhe të Ambasadës të SHBA t’u shpreh ngushëllime 

rektorit Agron Reka dhe familjes së tij për tragjedinë që e përjetuan.  Më lejoni t’u 

falënderohem udhëheqësve dhe organizatorëve të kësaj konference që kanë mbledhur këtë 

grup të jashtëzakonshëm të dijetarëve, krijuesve të politikës, diplomatëve ndërkombëtarë me 

eksperiencë dhe qytetarëve të përkushtuar të Republikës së Maqedonisë.  Fakti që të gjithë 

jemi këtu sot është dëshmi e punës së tyre të zellshme dhe kujdesit për detajet më të vogla apo 

dallimet e mëdha në opinione.   Lidershipi fillon me bindjen e njerëzve të punojnë së bashku.   

Më lejoni poashtu të përshëndes ambasadorin James Pardew i cili ka ardhur nga larg për të na u 

bashkangjitur sot.  Në emër të ambasadës, qeverisë së Shteteve të Bashkuara- të cilës i keni 

shërbyer me nder aq shumë vjet- ambasador Pardew, ju faleminderit për angazhimin e 

vazhdueshëm për të sjellur paqë, stabilitet dhe prosperitet në Maqedoni dhe rajon.  Kemi 

nderin që jeni sot këtu me ne.  Më duhet të them se dëshiroj një fotografi nga rendi i dytë për 

librat e historisë.   

Derisa po përfundoj detyrën si ambasador i pestë i Shteteve të Bashkuara në Maqedoni dhe po 

përgatitem për përgjegjësitë e reja si zëvendës ndihmës i sekretarit të shtetit për këtë rajon, më 

lejoni t’u falënderohem përzemërsisht kolegëve dhe miqve që shoh këtu.  Jam i nderuar me 

partneritetin tonë te vazhdueshëm, dhe mezi pres bisedat tona sot, dhe në vitet që vijnë.   

Në fillim të vitit 2001, Maqedonia ishte në prag të një lufte qytetare totale.  Sidoqoftë, dhjetë 

vjet më vonë, në pjesë të madhe falë Marrëveshjes Kornizë të Ohrit, Maqedonia mund të 

lavdërohet si një shtet stabil, me diverzitet, shtet multi-kulturor, ndër-etnik dhe ndër-fetar.  Si 

partner në krijimin e kësaj marrëveshje, Shtetet e Bashkuara dhe aleatët tonë evropian 

vazhdojmë të kemi interes për suksesin e saj, si faktor kyç për paqë dhe prosperitet afatgjatë të 

Maqedonisë si dhe rajonit më të gjërë të Ballkanit.  Përveç që jemi të interesuar të shohim 

stabilitet dhe paqë, ne me të vërtetë kujdesemi.   

Nënshkrimi i Marrëveshjes Kornizë të Ohrit nuk do të ishte i mundur sikur disa individë të mos 

kishin guximin dhe vizionin të bëjnë hapin e nevojshëm dhe t’i vëndojnë fund konfliktit.  Për 



shembull, lidershipi i Boris Trajkovskit ishte ai që dërgoi këtë vend prej një konflikti civil në 

paqë.  Nuk mund të imagjinoj përfundim paqësor të konfliktit të 2001 pa angazhimin e tij.  

Njësoj si nuk mund të imagjinoj një Maqedoni të qetë, stabile që lëviz drejt integrimit evro-

atlantik po të mos kishte transformuar Ali Ahmeti UçK-në në parti politike konstruktive dhe 

paqësore; ose pa liderë ndërkombëtare si ambasadori James Pardew apo kolegu i tij nga UE 

Francois Leotard që lehtësuan marrëveshjen paqësore.   

Sot, kur Maqedonia po formon qeveri të re pas zgjedhjeve të 5 qershorit, guximi dhe vizioni i 

tillë është i domosdoshëm për të lëvizur Maqedoninë përtej dhjetë vjetorit të Marrëveshjes 

Kornizë dhe drejt një ardhmërie të qetë dhe me prosperitet.  Me 5 qershor populli në 

Maqedoni zgjodhi udhëheqësit (liderët) të bëjnë mu atë, të udhëheqin. 

Në këto kohëra të komplikuara, lidershipi është temë shumë e rëndësishme dhe temë për të 

cilën shpesh më ftojnë të flas.  Shpesh marr si shembull atë që kam mësuar për lidershipin nga 

ish sekretari i shtetit, gjenerali Colin Powell.  Në kohën e konfliktit të vitit 2001 ai ishte sekretar i 

shtetit ndërsa unë isha zëdhënës në Stejt Departament.   

Gjenerali erdhi në diplomaci si ushtarak, dhe ai shpejt përfitoi lojalitetin dhe respektin e 

diplomatëve në Stejt Departament sikur që e kishte nga ushtarët në Departamentin e 

Mbrojtjes.   Mua më la përshtypje jo vetëm si ai udhëheqte, po edhe si ai fliste për lidershipin.  

Sekretari Powell thoshte se të gjithë duhet të kërkojmë përgjegjësi nga menaxherët dhe shefat 

tonë si liderë.  Ai kishte një listë parimesh për lidership që njiheshin si “Rregullat e Powell.” 

Një nga rregullat e para është se në lidership nuk mund t’i kënaqësh të gjithë.  Ndonjëherë 

liderët janë të detyruar të sjellin vendime që nuk janë të mirëpritura nga shumica.   Përpjekja e 

tepërt për të qenë i pëlqyer nga të gjithë është shenjë mediokriteti: në atë mënyrë evitohen 

vendimet e rënda dhe konfrontimi me çështje dhe njerëz që duhet të konfrontohen.  Sigurisht 

që liderët duhet të marrin përgjegjësi.  Colin Powell dhe qeveria amerikane vlerësuan se Boris 

Trajkovski po merrte përgjegjësi për të rruajtur paqen dhe ne iu përgjigjëm kërkesës së 

Maqedonisë me 14 qershor, 2001 për të ndihmuar t’i jepet fund konfliktit.   

Edhe pse liderët e vërtetë jo gjithmonë do t’i bëjnë të gjithë të lumtur, ata përsëri kanë obligim 

të dëgjojnë dhe të janë të respektueshëm.  Siç tha presidenti Obama më herët këtë vit: “Në një 

kohë kur debatet tona, në SHBA dhe në shumë vende tjera në botë,  janë aq të polarizuara, në 

një kohë kur mezi presim të fajësojmë ata që mendojnë ndryshe për  të gjitha shqetësimet në 

botë, është me rëndësi të ndalemi dhe të sigurohemi se po bisedojmë në një mënyrë që 

shëron, jo në mënyrë që lëndon”. Siç thash, lidershipi ka të bëjë me marrjen e përgjegjësisë, 

dhe me gatishmërinë për të sjellur vendime të rënda të cilat kanë ndikim mbi të tjerët dhe mbi 

fatin dhe ardhmërinë e vendit. 



Kjo konferencë është për ardhmërinë, dhe për një rajon ku historia dhe shpërdorimi i saj shpesh 

është përdorur për të prodhuar frikë, dhe për të ndaluar progresin.   

Të njohurit e fuqisë që ka historia poashtu është kritike për lidership pasi që ofron perspektivë.  

Është me rëndësi të përmendet se këtë vit është përvjetori i ngjarjeve të tjera të rëndësishme.  

Me 8 shtator Maqedonia feston 20-vjetorin e sovranitetit dhe pavarsisë.  Tre ditë më vonë, 

Shtetet e Bashkuara shënojnë përvjetorin e dhimbshëm të sulmeve shkatërruese të 11 shtatorit 

2001 që lanë 3.000 të vdekur te Kullat Binjake në New York dhe në Pentagon, në një fushë të 

qetë të Pennsylvania.  Njëmbëdhjetë shtatori ndrroi shumë për ne në Shtetet e Bashkuara.  Ajo 

ditë solli jo vetëm dhembje dhe humbje , por edhe ndërrim të fokusit të qeverisë së SHBA dhe 

përqëndrim më të madh në luftimin e terrorizmit global.  Sot është e pamundur të tregohet sa i 

ndryshëm do të kishte qenë angazhimi amerikan po të kishin ndodhur ngjarjet në Maqedoni më 

vonë në vitin 2001, apo po të ishin mbajtur negociatat e Marrëveshjes së Ohrit vetëm një muaj 

më vonë.  Mirëpo nuk mund të kundërshtojmë se pamja globale, prioritetet relative të 

çështjeve rajonale janë të ndryshme këtu dhe tash, dhjetë vite më vonë.  Edhe liderët e 

Maqedonisë duhet të njohin këtë fakt. 

Implementimi i Marrëveshjes së Ohrit është proces me rëndësi jetike për ardhmërinë e vendit.  

Ai është kyç për integrimin evro-atlantik të Maqedonisë, qëllim primar dhe i përbashkët i të 

gjitha partive politike dhe pothuajse gjithë popullatës, pa marrë parasysh përkatësinë partiake, 

fetare apo etnike.   

Shtetet e Bashkuara dhe partnerët tonë evropian do të vazhdojnë të mbështesin aspiratat e 

Maqedonisë në mënyrë që vendi dhe qytetarët e saj të kenë stabilitet dhe prosperitet më të 

madh si një demokraci multi-etnike në një Evropë të tërësishme, të lirë, në paqë dhe pa frikë.   

Në realitetin e ndërlikuar global sot, këto qëllime kërkojnë angazhim të plotë të të gjitha partive 

dhe të gjitha etnive dhe gatishmëri për të bërë mu atë që po bëjmë ne sot këtu: për të 

diskutuar dallimet, për të gjetur ku pajtohemi dhe për të gjetur mënyra të lëvizim para dhe të 

ndërtojmë botë më të mirë për çdo qytetar dhe për gjeneratat e ardhshme.  Ndërsa kjo kërkon 

lidership.  Të gjithëve ju dëshiroj sukses në ballafaqimin me këtë sfidë historike.    


